	Жиноят иши рақами
№ 1-1702-2001/79
	Биринчи инстанция судида раислик қилган судья – У.Мирзаабдуллаев
Апелляция инстанциясида маърузачи бўлган судья – У.Солиев 



АНДИЖОН ВИЛОЯТ СУДИ ЖИНОЯТ ИШЛАРИ БЎЙИЧА 
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ 
А Ж Р И М И

2023 йил ноябрь ойининг 15 куни, Андижон вилоят судининг жиноят ишлари бўйича судлов ҳайъати апелляция инстанцияси ўз биносида, очиқ суд мажлисида,
раислик қилувчи: Н.Расулов, 
ҳайъат судьялари: У.Имомова ва У.Солиевдан иборат таркибда, Б.Низомовнинг котиблигида, тарафлардан Андижон вилоят прокуратурасининг бўлим прокурори У.Шамшидинов, маҳкум И.Қосимов ва унинг ҳимоячиси-адвокат А.Рузиохуновнинг иштирокида, И.Қосимовга оид иш материалини унинг апелляция тартибидаги хусусий шикояти асосида кўриб чиқиб, қуйидагиларни 

   А Н И Қ Л А Д И:

Жиноят ишлари бўйича Хонобод шаҳар судининг 2023 йил 
20 октябрдаги ажримига кўра:
1998 йил 19 январда Хонобод шаҳрида туғилган, ўзбек, Ўзбекистон фуқароси, маълумоти ўрта-махсус, уйланмаган, муқаддам:
1. Жиноят ишлари бўйича Хонобод шаҳар судининг 2017 йил 13 январдаги ҳукмига мувофиқ Ўзбекистон Республикаси 
ЖК 277-моддаси 2-қисмининг “а” банди билан 
2 йил озодликдан маҳрум қилиш жазосига шартли ҳукм қилиниб, 2 йил синов муддати белгиланган, шу суднинг 2017 йил 
27 апрелдаги ажрими билан жазонинг шартлилиги бекор қилиниб, 2 йил озодликдан маҳрум қилиш жазоси ижрога қаратилган; 
2. Жиноят ишлари бўйича Чирчиқ шаҳар судининг 2020 йил 6 февралдаги ҳукмига мувофиқ Ўзбекистон Республикаси 
ЖК 104-моддаси 2-қисмининг “б,е” бандлари билан ЖКнинг 57,62-моддалари тартибида 
3 йил 10 ой 10 кун озодликни чеклаш;
3. Жиноят ишлари бўйича Андижон туман судининг 2020 йил 29 июндаги ҳукмига мувофиқ Ўзбекистон Республикаси 
ЖК 169-моддаси 4-қисмининг “а” банди билан ЖКнинг 60,61-моддалари тартибида 6 йил 1 ой озодликдан маҳрум қилиш жазосига судланиб, жиноят ишлари бўйича Олмалиқ шаҳар судининг 2023 йил 28 мартдаги ажрими билан Ўзбекистон Республикаси ЖКнинг 
74-моддасига асосан жазонинг ўталмаган 2 йил 11 ой 29 куни шу муддатга ахлоқ тузатиш ишлари жазосига алмаштирилган, жиноят ишлари бўйича Хонобод шаҳар судининг 
2023 йил 3 августдаги ажрими билан ўталмай қолган 2 йил 11 ой 19 кун ахлоқ тузатиш ишлари жазоси ЖК 46-моддасининг 4-қисмига асосан шу муддатга озодликни чеклаш жазосига алмаштирилган, ўталмай қолган жазо муддати 2 йил 9 ой 10 кунни ташкил қилади, ишсиз, Хонобод шаҳри, Истиқлол МФЙ, Обод кўчаси, 145-уй, 27-хонадонда яшаган Қосимов Исмоил Роходжон ўғлига 
Ўзбекистон Республикаси ЖК 481-моддасининг 6-қисмига асосан ўталмаган 
2 йил 9 ой 10 кун озодликни чеклаш жазоси шу муддатга озодликдан маҳрум қилиш жазосига алмаштирилган.
Суднинг ажримига кўра, маҳкум И.Қосимов жиноят ишлари бўйича Андижон туман судининг 2020 йил 29 июндаги ҳукмига мувофиқ Ўзбекистон Республикаси ЖК 169-моддаси 4-қисмининг “а” банди билан ЖКнинг 
60,61-моддалари тартибида 6 йил 1 ой озодликдан маҳрум қилиш жазосига  судланиб, жиноят ишлари бўйича Олмалиқ шаҳар судининг 2023 йил 
28 мартдаги ажрими билан ЖКнинг 74-моддасига асосан жазонинг ўталмаган 2 йил 11 ой 29 куни шу муддатга ахлоқ тузатиш ишлари жазосига алмаштирилгани, жиноят ишлари бўйича Хонобод шаҳар судининг 2023 йил 3 августдаги ажрими билан ўталмай қолган 2 йил 11 ой 19 кун ахлоқ тузатиш ишлари жазоси ЖК 46-моддасининг 4-қисмига асосан шу муддатга озодликни чеклаш жазосига алмаштирилгани, у 2023 йил 8 август куни жазони ўташ учун ИИБ ҳисобига олиниб, унга озодликни чеклаш жазосини ўташ 
тартиб-қоидалари тушунтирилиб, жазони ўташдан бўйин товласа, жазонинг ўталмай қолган муддати бошқа оғирроқ турдаги жазога алмаштирилиши ҳақида расман огоҳлантирилгани, лекин 2023 йил 2 октябрь куни соат 21:18 да ўтказилган текширувда маҳкум И.Қосимов яшаш хонадонида йўқлиги аниқланиб, тегишли далолатнома тузилгани, шу сабабли 2023 йил 6 октябрь куни Ўзбекистон Республикаси ЖИКнинг 444-моддасига асосан огоҳлантириш тарзидаги интизомий жазо қўлланилиб, тилхат олингани, 
2023 йил 6 октябрь куни соат 21:20да ўтказилган текширувда, у яшаш хонадонида йўқлиги аниқланиб, далолатнома тузилгани ва 2023 йил 
11 октябрь куни такроран огоҳлантириш тарзидаги интизомий жазо қўлланилгани, 2023 йил 14 октябрь куни соат 22:16да ўтказилган текширувда ҳам у яшаш хонадонида йўқлиги аниқланиб далолатнома тузилгани, маҳкум И.Қосимовга бир неча тушунтиришлар ва профилактик суҳбатлар олиб борилганига, огоҳлантириш тарзидаги интизомий жазолар қўлланилганлигига қарамасдан жазони ўташдан қасддан бўйин товлаб келаётгани сабабли, 
ЖК 481-моддасининг 6-қисмига асосан маҳкумни ўталмаган 2 йил 9 ой 10 кун озодликни чеклаш жазосини шу муддатга озодликдан маҳрум қилиш жазосига алмаштириш тўғрисида киритилган Хонобод шаҳар ИИБ бошлиғининг тақдимномаси қаноатлантирилган.
Маҳкум И.Қосимов хусусий шикоятида, қарамоғида кекса онаси борлиги, оилани ягона боқувчиси экани, оилавий шароити оғирлиги ҳақида важлар келтириб, озодликдапн маҳрум қилиш билан боғлиқ бўлмаган жазога алмаштиришни сўраган.
Апелляция инстанцияси, иш бўйича вилоят суди судьяси У.Солиевнинг маърузасини, бўлим прокурори У.Шамшидиновнинг суд ажримини ўзгаришсиз, апелляция тартибидаги хусусий шикоятни қаноатлантирмасдан қолдириш, маҳкум И.Қосимов ва унинг ҳимоячиси-адвокат А.Рузиохуновнинг апелляция тартибидаги хусусий шикоятини қаноатлантириш ҳақидаги фикрларини тинглаб, хусусий шикоятда келтирилган важларни иш материаллари билан бирга таҳлил қилиб, қуйидаги асосларга кўра суд ажримини ўзгаришсиз, апелляция тартибидаги хусусий шикоятни қаноатлантирмасдан қолдиришни лозим топди.
Маҳкум И.Қосимов апелляция инстанцияси судида, биринчи инстанция судида берган кўрсатувини тасдиқлаб, қарамоғида кекса онаси борлигини, оилавий шароити оғирлигини, оилани ягона боқувчиси эканини билдириб, суд ажримини ўзгартириб, озодликдан маҳрум қилиш билан боғлиқ бўлмаган жазога алмаштириб беришни сўради.
Ўзбекистон Республикаси ЖК 481-моддасининг 6-қисмида, маҳкум озодликни чеклаш тариқасидаги жазони ўташдан қасддан бўйин товлаган, шунингдек суд томонидан ўз зиммасига юкланган мажбуриятларни бажармаган тақдирда, суд озодликни чеклаш жазосининг ўталмай қолган муддатини бошқа турдаги жазо билан алмаштириши мумкинлиги, жазони ўташдан бўйин товлаш вақти ўталган жазо муддатига қўшиб ҳисобланмаслиги кўрсатилган.
Бу ўринда, Олий суд Пленумининг 2006 йил 3 февралдаги 
“Судлар томонидан жиноят учун жазо тайинлаш амалиёти тўғрисида”ги 
1-сонли Қарорининг 255-моддасида, маҳкум озодликни чеклаш тариқасидаги жазони ўташдан қасддан бўйин товлаган ёки суд томонидан зиммасига юкланган мажбуриятларни бажармаган тақдирда, суд озодликни чеклаш жазосининг ўталмай қолган муддатини озодликдан маҳрум қилиш тариқасидаги жазо билан алмаштириши мумкинлиги ҳақида тушунтириш берилган.
Биринчи инстанция суди юқорида қайд этиб ўтилган Қонун талаблари ва Олий суд Пленум қарорида берилган тушунтиришларга риоя қилиб, маҳкум И.Қосимовнинг суд ажрими билан тайинланган сутканинг соат 21:00 дан 
7:00 га қадарли яшаш хонадонидан ташқарига чиқишни чеклашдан иборат озодликни чеклаш жазосини ўташдан қасддан бўйин товлагани, шунингдек зиммасига юклатилган назорат қилувчи органнинг рухсатисиз яшаш жойини ўзгартирмаслик каби қўшимча тақиқ (чеклов)ни бузиб, 2023 йил 2 октябрь куни соат 21:00 дан кейин яшаш хонадонида бўлмагани, 2023 йил 6 октябрь куни огоҳлантириш тарзидаги интизомий жазо қўлланилганидан кейин ўзига тегишли хулоса чиқариб олмасдан шу куни яна соат 21:00 дан кейин яшаш хонадонида бўлмагани, 2023 йил 11 октябрь куни такроран огоҳлантириш тарзидаги интизомий жазо қўлланилганидан кейин ҳам 2023 йил 14 октябрь куни яна яшаш хонадонида бўлмаганини эътиборга олиб, уни ўталмай қолган 2 йил 9 ой 10 кун озодликни чеклаш жазосини Ўзбекистон Республикаси 
ЖК 481-моддасининг 6-қисмига асосан шу муддатга озодликдан маҳрум қилиш жазосига алмаштириш ҳақида тўғри тўхтамга келган.
Шунга кўра, судлов ҳайъати маҳкум И.Қосимовнинг шикоятидаги тайинланган озодликни чеклаш жазосини озодликдан маҳрум қилиш билан боғлиқ бўлмаган жазога алмаштириш ҳақидаги важлари билан келишмади.
Ўзбекистон Республикаси ЖПК 49734-моддаси 4-қисмининг 1-бандига мувофиқ, апелляция инстанцияси суди ишни биринчи инстанция судининг ажрими устидан берилган хусусий шикоят, протест бўйича кўриш натижалари юзасидан биринчи инстанция судининг ажримини ўзгаришсиз, хусусий шикоятни, протестни эса қаноатлантирмасдан қолдиришга ҳақлидир.
Қайд этилганларга кўра, судлов ҳайъати И.Қосимовга нисбатан чиқарилган суд ажримини ўзгартириш ёки бекор қилиш учун асослар мавжуд эмас деб ҳисоблаб, суд ажримни ўзгаришсиз, апелляция тартибидаги хусусий шикоятни эса қаноатлантирмасдан қолдиришни лозим топди.
Бинобарин, Ўзбекистон Республикаси ЖПКнинг 49713, 49731, 
49734-моддаларига амал қилиб, судлов ҳайъати

А Ж Р И М     Қ И Л Д И:

Маҳкум Қосимов Исмоил Роходжон ўғлига нисбатан чиқарилган жиноят ишлари бўйича Хонобод шаҳар судининг 2023 йил 20 октябрдаги ажрими ўзгаришсиз, апелляция тартибидаги хусусий шикоят қаноатлантирилмасдан қолдирилсин.

Раислик қилувчи: 					                                 Н.Расулов

Ҳайъат судьялари: 					                       У.Имомова

									                       У.Солиев 

	Ажрим нусхаси аслига тўғри,
вилоят суди судьяси                        					У.Солиев

